МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ 

Монгол Улсын Их Хурлын 2014 оны намрын ээлжит чуулганы

Аюулгүй байдал, гадаад бодлогын байнгын хорооны 

10 дугаар сарын 08-ны өдөр (Лхагва гараг)-ийн 

хуралдааны гар тэмдэглэл


Байнгын хорооны дарга, Улсын Их Хурлын гишүүн Ц.Оюунбаатар ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 14 гишүүн ирж, 73.7 хувийн ирцтэйгээр хуралдаан 09 цаг  42 минутад Төрийн ордны “Б” танхимд эхлэв.

Чөлөөтэй: Р.Амаржаргал;

Тасалсан: С.Батболд, Д.Бат-Эрдэнэ, Ё.Отгонбаяр, Ж.Энхбаяр.

Нэг. Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрөх тухай /зөвшилцөх/

Хэлэлцэж буй асуудалтай холбогдуулан Сангийн сайд Ч.Улаан, мөн яамны Төрийн захиргааны удирдлагын газрын Гадаад харилцаа, хамтын ажиллагааны хэлтсийн дарга З.Мөнх-Оргил, мэргэжилтэн Д.Эрдэнэтуяа нарын бүрэлдэхүүнтэй ажлын хэсэг оролцов.


Хуралдаанд Улсын Их Хурлын Аюулгүй байдал, гадаад бодлогын байнгын хорооны ахлах зөвлөх Ч.Сосорбарам, референт Туяа нарын бүрэлдэхүүнтэй байлцав.

Зөвшилцөх асуудлыг Сангийн сайд Ч.Улаан танилцуулав.

Улсын Их Хурлын гишүүн Л.Цог, Д.Дэмбэрэл нарын тавьсан асуултад Сангийн сайд Ч.Улаан хариулж, тайлбар хийв.

 Улсын Их Хурлын гишүүдээс үг хэлээгүй болно.

Ц.Оюунбаатар: -Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрөх тухай асуудлыг дэмжье гэсэн гишүүд гараа өргөнө үү.

Зөвшөөрсөн:           11

Татгалзсан:
             1
           Бүгд:
                      12

Гишүүдийн олонхын саналаар дэмжигдлээ.

Уг асуудлыг 10 цаг 02 минутад хэлэлцэж дуусав.

Хоёр. Олон талын хөрөнгө оруулалтыг баталгаажуулах байгууллагын Конвенцод орсон нэмэлт, өөрчлөлтийн тухай /зөвшилцөх/

Хэлэлцэж буй асуудалтай холбогдуулан Эдийн засгийн хөгжлийн сайд Н.Батбаяр,  мөн яамны Эдийн засгийн хамтын ажиллагаа, зээл, тусламжийн бодлогын газрын дарга А.Ариунаа, мэргэжилтэн Д.Өлзийсайхан нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт П.Туяа нарын бүрэлдэхүүнтэй ажлын хэсэг байлцав.

Зөвшилцөх асуудлыг Эдийн засгийн хөгжлийн сайд Н.Батбаяр танилцуулав.

Улсын Их Хурлын гишүүдээс асуулт,  санал гараагүй болно.

Ц.Оюунбаатар: -Олон улсын хөрөнгө оруулалтыг баталгаажуулах байгууллагын  Конвенцод орсон нэмэлт, өөрчлөлтийг хүлээн зөвшөөрөх тухай асуудлыг дэмжье гэсэн гишүүд гараа өргөнө үү.

Зөвшөөрсөн:           10

Татгалзсан:
             2
           Бүгд:
                      12

Гишүүдийн олонхын саналаар дэмжигдлээ.

Уг асуудлыг 10 цаг 06 минутад хэлэлцэж дуусав.

Гурав. Монгол Улсын Засгийн газар, Бельгийн Вант Улсын Засгийн газрын хооронд 2014 оны 06 дугаар сарын 12-ны өдөр байгуулсан “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлах тухай хуулийн төсөл /соёрхон батлах/

Хэлэлцэж буй асуудалтай холбогдуулан Эдийн засгийн хөгжлийн сайд Н.Батбаяр,  мөн яамны Эдийн засгийн хамтын ажиллагаа, зээл, тусламжийн бодлогын газрын дарга А.Ариунаа, мэргэжилтэн Д.Өлзийсайхан нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт П.Туяа нар байлцав.

Соёрхон батлах тухай хуулийн төслийн талаар Эдийн засгийн хөгжлийн сайд Н.Батбаяр танилцуулав.

Улсын Их Хурлын гишүүн З.Энхболд, Л.Цог нарын тавьсан асуултад Эдийн засгийн хөгжлийн сайд Н.Батбаяр хариулж, тайлбар хийв.

Улсын Их Хурлын гишүүн Д.Дэмбэрэл, Ц.Цолмон нар үг хэлэв.

Ц.Оюунбаатар: -Монгол Улсын Засгийн газар, Бельгийн Вант Улсын Засгийн газрын хооронд байгуулсан “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлахыг дэмжиж байгаа гишүүд гараа өргөнө үү.

Зөвшөөрсөн:           9

Татгалзсан:
             3
           Бүгд:
                      12

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Ц.Цолмон  танилцуулахаар тогтов.

Уг асуудлыг 10 цаг 16 минутад хэлэлцэж дуусав.

Дөрөв. “Хүчээр алга болгохоос бүх хүнийг хамгаалах тухай олон улсын конвенц”-ыг соёрхон батлах тухай хуулийн төсөл /соёрхон батлах/

Хэлэлцэж буй асуудалтай холбогдуулан Хууль зүйн сайд Х.Тэмүүжин, мөн яамны Төрийн нарийн бичгийн дарга Ж.Баярцэцэг, Эрх зүйн шинэчлэлийн бодлогын газрын ахлах мэргэжилтэн Г.Оюунболд, Гадаад хамтын ажиллагааны газрын мэргэжилтэн Б.Гантуяа, Хүний эрхийн Үндэсний Комиссын гишүүн Н.Ганбаяр нарын бүрэлдэхүүнтэй ажлын хэсэг оролцов.

Хуралдаанд Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт П.Туяа нар байлцав.

Соёрхон батлах тухай хуулийн төслийг Хууль зүйн сайд Х.Тэмүүжин танилцуулав.

Улсын Их Хурлын гишүүн М.Батчимэг, Д.Дэмбэрэл, Ц.Нямдорж, Ц.Оюунбаатар нарын тавьсан асуултад Гадаад харилцааны сайд Л.Болд, Хууль зүйн сайд Х.Тэмүүжин, мөн яамны Төрийн нарийн бичгийн дарга Ж.Баярцэцэг, Хүний эрхийн Үндэсний Комиссын гишүүн Н.Ганбаяр нар хариулж, тайлбар хийв.

Улсын Их Хурлын гишүүн Л.Цог, Л.Болд, Ц.Цолмон, Н.Энхболд, Х.Тэмүүжин, Ц.Оюунбаатар нар үг хэлэв.


Ц.Оюунбаатар: -“Хүчээр алга болгохоос бүх хүнийг хамгаалах тухай олон улсын конвенц”-ыг соёрхон батлах тухай хуулийн төслийг соёрхон батлахыг дэмжиж байгаа гишүүд гараа өргөнө үү.

Зөвшөөрсөн:           11

Татгалзсан:
             3
           Бүгд:
                      14

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн М.Батчимэг танилцуулахаар тогтов.

Хуралдаан 11 цаг 00 минутад өндөрлөв.

Тэмдэглэлтэй танилцсан:
АЮУЛГҮЙ БАЙДАЛ, ГАДААД

БОДЛОГЫН БАЙНГЫН 


ХОРООНЫ ДАРГА

Ц.ОЮУНБААТАР
Тэмдэглэл хөтөлсөн:
ПРОТОКОЛЫН АЛБАНЫ 

ШИНЖЭЭЧ                                                                                М.НОМИНДУЛАМ

МОНГОЛ УЛСЫН ИХ ХУРЛЫН ЭЭЛЖИТ НАМРЫН ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2014 ОНЫ 10 ДУГААР 

САРЫН 08-НЫ  ӨДӨР (ЛХАГВА ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Ц.Оюунбаатар: -Эрхэм гишүүдийн өдрийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2014 оны 10 дугаар сарын 08-ны өдрийн хуралдааныг нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. 4 асуудал төлөвлөж байна.


Нэг. Олон талын хөрөнгө оруулалтыг баталгаажуулах байгууллагын Конвенцод орсон нэмэлт, өөрчлөлтийн тухай /зөвшилцөх/

Хоёр. Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрөх тухай /зөвшилцөх/

Гурав. “Хүчээр алга болгохоос бүх хүнийг хамгаалах тухай олон улсын конвенц”-ыг соёрхон батлах тухай хуулийн төсөл /соёрхон батлах/

Дөрөв. Монгол Улсын Засгийн газар, Бельгийн Вант Улсын Засгийн газрын хооронд байгуулсан “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлах тухай хуулийн төсөл /соёрхон батлах/


Хэлэлцэх асуудлаар өөр саналтай гишүүд байна уу? Байхгүй байна. Хэлэлцэх асуудлаа баталъя. Хэлэлцэх асуудлаар санал хураахгүй биз дээ. Эхний асуудал.


Олон талын хөрөнгө оруулалтыг баталгаажуулах байгууллагын Конвенцод орсон нэмэлт, өөрчлөлтийн тухай /зөвшилцөх/


Ажлын хэсгийг танилцуулъя. Сангийн сайд Улаан, бусад хүн нь орж ирж байна уу? Эдийн засгийн яамны Эдийн засгийн хамтын ажиллагаа, зээл, тусламжийн бодлогын газрын дарга Ариунаа,  Эдийн засгийн хөгжлийн яамны Эдийн засгийн хамтын ажиллагаа, зээл, тусламжийн бодлогын газрын мэргэжилтэн Д.Өлзийсайхан ийм хүмүүс ирсэн байх ёстой. Хэн байна вэ? Эхний асуудлын хувьд Батбаяр сайд өөрөө биечлэн байж танилцуулах ёстой, ирж яваа гэж тайлбарлаж байгаа юм байна. Энэ асуудлыг түр хойшлуулаад хоёрдугаар асуудал руу оръё. Энхболд гишүүн. 


З.Энхболд: -Эдийн засгийн байнгын хороотой хамт.


Ц.Оюунбаатар: -Анхнаасаа манай Байнгын хороогоор шийдэхээр ярьсан юм байна лээ. Хөрөнгө мөнгөний асуудал байхгүй.


З.Энхболд: -Тийм, даргын зөвлөл дээр зөвхөн Аюулгүй байдлын байнгын хороон дээр тавьсан байгаа.


Ц.Оюунбаатар: -Хоёрдугаарт зөвхөн нэмэлт, өөрчлөлтийн асуудал.


З.Энхболд: -Ерөнхий сайдын ирүүлсэн албан бичиг нь Байнгын хороотой биш хороодтой гэж бичсэн байна л даа.


Ц.Оюунбаатар: -Үүнийг юу ч гэсэн хойшлуулъя. 


З.Энхболд: -Валютын сан руу орох уу, тэр бас Төсвийн байнгын хороотой хамт байх уу, үгүй юу гэдэг асуудал байна. 


Ц.Оюунбаатар: -Батбаяр сайдыг ороод ирэхээр дахиад ярья. Нэгдүгээр асуудал.


Нэг. Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрөх тухай /зөвшилцөх/

Ажлын хэсгийг танилцуулж байна.  Сангийн сайд Улаан, Сангийн яамны Санхүүгийн бодлого, өрийн удирдлагын газрын дарга Нямаа, Сангийн яамны Төрийн захиргааны удирдлагын газрын Гадаад харилцаа, хамтын ажиллагааны хэлтсийн дарга З.Мөнх-Оргил, Сангийн яамны Хууль, худалдан авах ажиллагааны бодлогын газрын мэргэжилтэн Ж.Оргилсайхан, Сангийн яамны Төрийн захиргааны удирдлагын газрын Гадаад харилцаа, хамтын ажиллагааны хэлтсийн мэргэжилтэн Д.Эрдэнэтуяа, ажлын хэсэг байраа эзэлсэн үү? Нэр өгсөн бусад хүнийг дуудаарай.


Ерөнхий  хэлэлцээрт орох нэмэлт, өөрчлөлтийг хүлээн зөвшөөрөх тухай асуудлын талаар Сангийн сайд Ч.Улаан танилцуулга хийнэ. 


Ч.Улаан: -Баярлалаа. Олон улсын валютын сан, захирлуудын зөвлөлийн шинэчлэлтэй холбоотойгоор ерөнхий хэлэлцээрт өөрчлөлт оруулах асуудлыг гишүүн орнуудаар хэлэлцүүлж байгаа юм. Тэгэхээр энэ өөрчлөлтийг гол агуулга нь Олон улсын валютын сангаас хөгжиж байгаа орнуудын дуу хоолойг илүү нэмэгдүүлэх, тэдний оролцоог түлхүү байлгах энэ зорилгод чиглэсэн байгаа. Энэ хүрээнд юуны өмнө захирлуудын зөвлөлийн гишүүнчлэл дэх хөгжингүй оронд хамаарч байгаа зарим суудлыг хөгжиж байгаа орнууд руу шилжүүлэх, мөн 9 ба түүнээс дээш гишүүдтэй тойргуудад хоёр дахь орлогч, гүйцэтгэх захирлыг томилж ажиллуулах, гуравдугаарт, захирлуудын зөвлөлийг бүх гишүүн орны оролцоотойгоор сонгодог тогтолцоонд шилжих зэрэг ийм өөрчлөлтүүдийг хийхээр хэлэлцүүлж байгаа юм. Валютын сангийн хэлэлцээрт өөрчлөлт оруулах асуудлыг нийт гишүүдийн 85 хувь нь хүлээн зөвшөөрсөн тохиолдолд шинэчлэл хүчин төгөлдөр болдог. Одоогийн байдлаар энэ ерөнхий хэлэлцээрийн өөрчлөлтийг ялангуяа олон улсын валютын сангийн квотыг нэмэгдүүлэх саналыг нийт гишүүн орнуудын 80 хувь, засаглалын шинэчлэлийн талаар ерөнхий  хэлэлцээрт оруулах нэмэлт, өөрчлөлтийг нийт гишүүн орнуудын 77 хувь нь хүлээн зөвшөөрөөд байна. Бусад улс орнууд эрчимтэй хэлэлцэж байгаа. Энэ хүрээнд хийгдэж байгаа том өөрчлөлт бол валютын сан дахь гишүүн орнуудын квотыг шинэчлэх асуудал байгаа юм. Энэ хүрээнд квотыг тогтоох аргачлал томьёог илүү бодитой ил тод болгох, квотын хэмжээг нэмэгдүүлэх, хөгжиж байгаа болон нэн ядуу орнуудад Олон улсын валютын сангийн дуу хоолойг нэмэгдүүлэх зорилтыг мөн энэ квотоор дамжуулан хэрэгжүүлэх ийм өөрчлөлт тусгагдаж байгаа. Энэ өөрчлөлтийн дагуу бүхэлдээ Олон улсын валютын сан квотынхоо хэмжээг хоёр дахин нэмэгдүүлж байгаа. Ингэснээр гишүүн орнууддаа дэмжлэг үзүүлэх, хөрөнгө санхүүгийн эх үүсвэр нэмэгдэж байгаа юм. Энэ хүрээнд нийт гишүүн орнуудын 61 улс орон хамрагдах бөгөөд үүний 53 нь хөгжиж байгаа улс орнууд байна.


Манай улс бол Олон улсын валютын санд 51.1 сая зээлжих тусгай эрхийн квоттой. Манай улсын квот бол өөрчлөгдөж, 72.3 сая зээлжих тусгай эрхтэй болох ийм өөрчлөлтийн хүрээнд шийдэгдэх юм. Ингэснээр манай улсын Олон улсын валютын сангаас авах дэмжлэг, Олон улсын валютын сангийн үйл ажиллагаанд оролцох оролцоо нэмэгдэх сайн талтай. Энэ асуудлыг Засгийн газраар хэлэлцээд Улсын Их Хуралтай зөвшилцөж, Олон улсын валютын сангийн ерөнхий хэлэлцээрт нэмэлт, өөрчлөлт оруулах саналыг танилцуулж байгаа юм. Энэ асуудлыг хэлэлцэн шийдэж өгөхийг хүсье.


Ц.Оюунбаатар: -Баярлалаа. Хэлэлцэх байгаа асуудалтай холбогдуулан асуулт асуух гишүүн байвал нэрээ өгнө үү? Цог, Дэмбэрэл гишүүнээр асуултаа тасаллаа. Цог гишүүнд микрофон.


Л.Цог: -Баярлалаа. Олон улсын валютын сангийн үүссэн түүх, мөн чанар, далд бодлогыг яривал нэлээн олон юм сонирхож болмоор байгаа юм. Гэхдээ одоо хөгжлөө дагаад өөр болж байна гэж ойлгоод байгаа. Манайханд элдэв шахалт үзүүлдэг байсныг бид мэднэ. Энэ нь хэвээрээ юу, өөр болсон уу? Нэг ийм юм байгаа юм. Танин мэдэхүйн үүднээс асууж байгаа юм. Мэдээж хэрэг квотод ороод зээлжих эрх нь нээгдэхээр бидэнд хэрэгтэй байх. Гэхдээ цаагуураа том агуулгаараа юманд чирч оруулдаг ийм хандлага нь хэвээрээ юу, өөр болсон уу гэж асуумаар байгаа юм. 


Ц.Оюунбаатар: -Улаан сайд хариулъя. 


Ч.Улаан: -Баярлалаа. Цог гишүүний асуултад хариулъя. Олон улсын валютын сангийн хүрээнд Монгол Улс 1990 оноос хойш нэлээн идэвхтэй үйл ажиллагаа явуулж байгаа. Гишүүнээр элссэнээр хойш бол нийтдээ 300 гаруй сая долларын хэмжээний хөнгөлөлттэй зээл тусламжийг авч ашигласан байдаг. Мэдээж Олон улсын валютын сан санхүүгийн дэмжлэг үзүүлэхийн тулд хамтран хэрэгжүүлэх хөтөлбөр, түүнийхээ бодлого зорилтыг харилцан тохиролцдог байгаа. Энэ бодлогоо тохироход гол нь улс орны эдийн засаг, санхүүг зөв чиглэлд байх, эрсдэлээс хамгаалах зорилгоор тодорхой нөхцөл тавьдаг ийм практик байсан. Одоо бол энэ практик бий. Гэхдээ Олон улсын валютын сангийн өөрийнх нь өөрчлөлт шинэчлэлтэй уялдуулан цаашдаа гишүүн орнууд өөрсдөө бодлогоо тодорхойлж хэрэгжүүлдэг, түүнд нь Валютын сан дэмжлэг үзүүлдэг хэлбэр рүү илүү хандах ийм өөрчлөлт орж байгаа. Энэ нь хэрэгжүүлж байгаа төслийн төрлөөс  хамаараад зааг ялгаатай байгаа. Үнэхээр эрсдэлтэй, хүнд нөхцөлд орсон улс оронд нэлээд тодорхой болзол шалгуурыг тавьдаг хамтын ажиллагааны хэлбэр байгаа. Мөн бодлогыг нь алсаас ажиглаж хянаад, эрсдэл гарсан үед нь санхүүгийн дэмжлэг  үзүүлдэг тийм төсөл хөтөлбөрүүдийг хэрэгжүүлж байгаа. Тэгэхээр бид цаашдаа аль хэлбэрээр хамтарч ажиллах вэ гэдгээ уян хатан сонгох бололцоо байгаа. 


Ц.Оюунбаатар: -Дэмбэрэл гишүүн.


Д.Дэмбэрэл: -Баярлалаа. Тэгэхээр Олон улсын валютын сангаас авах зээлийн хэмжээ, квотоо яах вэ, 50-70 сая гаргаж нэмэгдүүлэх бололцоо гарч байгаа юм байна. Энэ бидний авах зээлийн тал, манайх чинь Олон улсын валютын сангийн гишүүн болоод нэлээд удаж байгаа шүү дээ. Олон улсын валютын сан өөрийнхөө удирдлагын бүтцийг өргөжүүлэх, ялангуяа бусад буурай орнууд болон хөгжиж байгаа орнуудаас оролцуулах боломжийг нь нэмэгдүүлэхээр ийм төсөл явж байгаа юм байна л даа. Манай орны тухайд удирдлага тал нь шургаж үзэх талын бодлого явагддаг юм уу, явагддаггүй юм уу, тийм эрх бидэнд байдаг юм уу, байдаггүй юм уу? Би зээлжихээс гадна удирдлага тал руу нь орох тийм боломж энэ өөрчлөлтөөр гарах уу, үгүй юу?

Олон улсын валютын сан түрүүн Цог дарга асуугаад байх шиг байгаа юм. Дээр үед нэлээн шахалт үзүүлдэг юм байсан. Сүүлийн үед тогтолцоо, аргад нь өөрчлөлт орсон юм уу арай гайгүй болсон юм шиг харагддаг л даа. Олон улсын валютын сангийн зүгээс манайд зээлийн асуудал болон манай зээл, өрийн асуудалтай холбогдуулж ямар шаардлагууд тавьж байгаа юм бэ? Тэр шаардлагыг нь бид хэр биелүүлж байгаа юм бэ? гэсэн 3 асуулт байна. 

Ц.Оюунбаатар: -Улаан сайд хариулъя.

Ч.Улаан: -Баярлалаа. Тэгэхээр энэ өөрчлөлтийг дэмжиж нэгдэн орсноор бид нар Олон улсын валютын сан дахь квотынхоо хэмжээг 51.3 сая зээлжих тусгай эрх байсныг 72.3 сая зээлжих тусгай эрх болгож нэмэгдүүлнэ. Ингэснээр бид Олон улсын валютын сангаас авах санхүүгийн дэмжлэгийн хэмжээ нэлээд нэмэгдэж байгаа. Ер нь өөрийнх нь дүрмээр эзэмшиж байгаа квотоосоо 200 хувь хүртэл нэмэгдүүлж дэмжлэг авдаг ийм нийтлэг жишиг байгаа. Квот нэмэгдсэнээр манай улс Олон улсын валютын сангийн удирдлагын түвшинд гүйцэтгэх захирал, орлогч гүйцэтгэх захирлын түвшинд төлөөлөлтэй болж хараахан чадахгүй. Тийм хэмжээнд хараахан хүрээгүй байгаа, харин манайхыг хамаардаг тойрогт Солонгос, Австрали, Шинэ Зеланд гэсэн гурван улс эзэмшиж байгаа квотынхоо хэмжээгээр гүйцэтгэх захирлуудыг ээлжлэн томилж ажиллуулах ийм бололцоо эрхтэй байдаг. 

Манайх харин Олон улсын валютын санд зөвлөх томилох замаар байнгын хамтын ажиллагааны механизмтай байдаг. Үүнийгээ оновчтой хэлбэрээр хэрэгжүүлэх талаар Засгийн газар дээр ярьж тодорхой ойлголцол тохиролцоонд хүрээд байгаа. Олон улсын валютын сан бол Монгол Улсыг Японоос хамаардаг байсныг энэ жилээс өөрчилж Улаанбаатарт суурин төлөөлөгч ажиллуулж илүү ойр байх, хамтарч ажиллах, зөвлөлдөх ийм механизм бий болгохоор ингэж асуудал шийдэгдэж байгаа. Зээл, хамтын ажиллагаанд одоо ч гэсэн тодорхой хэмжээний үнэлэлт, дүгнэлт өгч яваа. Ялангуяа энэ оны 11 дүгээр сарын сүүлээр Монгол Улсын эдийн засаг, санхүүгийн байдалд үнэлгээ өгөх ийм ажлын хэсгийн дүгнэлтийг захирлуудын зөвлөлөөр хэлэлцэнэ. Урьдчилсан байдлаар ажилласан дүнгээс харахад бид нар хэд  хэдэн тодорхой асуудал дээр анхаарлаа хандуулах ёстой гэж ингэж зөвлөж байгаа. Үүнийг хатуу шаардлага гэхээсээ илүү зөвлөмж гэж бид авч байгаа юм. Үүн дотор ямар асуудал байна вэ гэхээр юуны өмнө төсвийн гадуур байгаа их зардлыг төсөвт оруулж ирэх ёстой, Монгол Улс нэг төсөвтэй байх ёстой гэдэг асуудлыг нэлээд тавьж байгаа. 

Хоёрдугаарт, мөнгөний бодлогыг нэлээд нухацтай авч үзэж, зээлийн чанар муудаж байгаа байдалд дүгнэлт хийж, цаашдаа эрсдэлд орохгүйн тулд мөнгөний бодлогыг хатууруулах ийм зөвлөмж өгч байгаа. Одоо захирлуудын зөвлөлөөр  хэлэлцүүлэх тайланг харилцан зөвшилцөх ажил эд хийгдээд явж байна. Бидний хувьд өгч байгаа бодлогын зөвлөмжийг хүлээж авч, бодит байдалтай уялдуулан эрсдэл бага байлгах чиглэлд нь авах ёстой гэж ингэж үзэж байгаа. Хамгийн наад захын жишээ гэхэд 2015 оны төсвийн төслийг Улсын Их Хуралд өргөн барихдаа төсвийн гадуур байгаа энэ их зардал, орлогыг төсөвт нэгтгэж, нэг төсөвтэй болгох чиглэлд томоохон өөрчлөлт хийхээр саналаа өргөн бариад байгаа. Тодорхой зөвлөмжийн дагуу харилцан ойлголцоод хийж байгаа асуудлууд байгаа. 

Ц.Оюунбаатар: -Цог  гишүүн.

Л.Цог: -Улаан сайд ярилаа. Зөвлөмж өгч байгаа гэж, зөвлөмжийг нь авахгүй бол яах вэ? Ямар хандлага бидэнд ирэх вэ? Муугаар бодъё л доо, зөрүүд бух шиг бодъё, ямар хэлбэр байдаг юм бол. 

Ч.Улаан: -Тэгэхээр зөвлөмжийг авахгүй байж болно. Бид авахгүй явж ирсэн тодорхой хугацаанд. Гэхдээ өгч байгаа энэ зөвлөмж нь эдийн засаг, санхүүгийн байдалд үнэлэлт, дүгнэлт өгөөд ер нь эрсдэлд орохгүй байхын тулд та бүхэн үүнийг анхаараач гэдэг ийм л зөвлөмж өгч байгаа юм. Хэрвээ бид хөтөлбөр тохироод тодорхой зорилтот санхүүгийн дэмжлэг туслалцаа авъя гэвэл зөвлөмж нөхцөлүүдээ хоёр тал харилцан тохирох ийм л журамтай байгаа. 

Ц.Оюунбаатар: -Асуулт асууж, хариулт авлаа. Хэлэлцэж байгаа асуудалтай холбогдуулан үг хэлэх гишүүд байвал нэрээ өгье. Үг хэлэх гишүүн алга. Тэгвэл Олон улсын валютын сангийн ерөнхий хэлэлцээрт оруулах нэмэлт, өөрчлөлтийг хүлээн зөвшөөрөх асуудлыг дэмжье гэдэг томьёоллоор санал хураалт явуулъя. Гишүүд саналаа өгнө үү? 

Зөвшөөрсөн 91.7 хувь, Болд сайд хараахан орж ирж чадаагүй байна, уулзалттай байсан учраас харин карт нь байгаа юм. Ингээд 91.7 хувиар дэмжигдлээ. 

Дараагийн асуудал руу оръё.

Хоёр. Олон талын хөрөнгө оруулалтыг баталгаажуулах байгууллагын Конвенцод орсон нэмэлт, өөрчлөлтийн тухай /зөвшилцөх/

Түрүүн ажлын хэсгийг танилцуулсан, дахин танилцуулъя. Н.Батбаяр Эдийн засгийн хөгжлийн сайд, Эдийн засгийн яамны Эдийн засгийн хамтын ажиллагаа, зээл, тусламжийн бодлогын газрын дарга А.Ариунаа, Эдийн засгийн хөгжлийн яамны Эдийн засгийн хамтын ажиллагаа, зээл, тусламжийн бодлогын газрын мэргэжилтэн Д.Өлзийсайхан.

Конвенцод орсон нэмэлт, өөрчлөлтийн тухай асуудлын талаар Эдийн засгийн хөгжлийн сайд Н.Батбаяр танилцуулгаа хийе. 

Н.Батбаяр: -Байнгын хорооны дарга, эрхэм гишүүд ээ,

Монгол Улс Дэлхийн банкны гишүүн  Олон талын хөрөнгө оруулалтыг баталгаажуулах байгууллагын Конвенцод 1991 онд гарын үсэг зурж, Их Хурал түүнийг 1998 онд соёрхон баталснаар уг байгууллагын гишүүн орон болсон.  Олон талын хөрөнгө оруулалтыг баталгаажуулах байгууллага буюу МIGA нь Дэлхийн банкны бүлгийн гишүүн байгууллагын нэг бөгөөд хөгжиж байгаа орнууд руу чиглэсэн гадаадын хөрөнгө оруулалтыг санхүүгийн бус эрсдэлийн баталгаа гаргаж ажилладаг. Үүнд улс төрийн болон нийгмийн тогтворгүй байдал, өмчийн албадан хураалт, гэрээний зөрчил, гадаад валютад шилжүүлэх эрсдэл зэрэг багтана.  МIGA-аас уг конвенцын 59, 60 дугаар зүйлд заасны дагуу 2010 онд холбогдох нэмэлт, өөрчлөлтийг энэхүү конвенцод оруулсныг конвенцод нэгдэн орсон гишүүн орнууд 2010 оноос эхлэн мөрдөж байна. Уг нэмэлт, өөрчлөлтөөр конвенцын баталгаанд хамаарах эрсдэл, баталгаа гаргаж болох хөрөнгө оруулалт гэсэн хоёр зүйлд өөрчлөлт оруулсан. Энэ нь юу гэсэн үг вэ гэхээр баталгаа гаргах зээлийн хамрах хүрээг өргөжүүлсэн, нөгөө нь баталгаа гаргах үйл явцыг хялбаршуулсан гэсэн ийм хоёр хүсэлтэй юм. Иймд Олон улсын хөрөнгө оруулалтыг баталгаажуулах байгууллагын  Конвенцод орсон нэмэлт, өөрчлөлтийг тухайн хуулийн төслийг Засгийн газрын хуралдаанаар хэлэлцсэн. Улсын Их Хурлын холбогдох Байнгын хороотой зөвшилцөхөөр оруулж байна. Хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Ц.Оюунбаатар: -Хэлэлцэж байгаа асуудалтай холбогдуулан асуулт асуух гишүүд байвал нэрээ өгнө үү? Асуулт байхгүй юу? Асуулт байхгүй байна. Хэлэлцэж байгаа асуудалтай холбогдуулан үг  хэлэх гишүүд байвал нэрээ өгье. Үг  хэлэх гишүүн байхгүй байна. Олон улсын хөрөнгө оруулалтыг баталгаажуулах байгууллагын Конвенцод орсон нэмэлт, өөрчлөлтийг хүлээн зөвшөөрөх тухай асуудлыг дэмжье гэсэн томьёоллоор санал хураая. 

Санал хураалтын дүнг танилцуулъя. 83.3 хувиар санал дэмжигдлээ. Уг хэлэлцсэн асуудлын хуралдааны тэмдэглэл болон Байнгын хорооноос гаргасан дүгнэлтийг Засгийн газарт хүргүүлнэ. 

Эдийн засгийн яамнаас оруулж байгаа хоёр дахь асуудлыг яриад 3 дахь асуудал руу оръё.

Гурав. Монгол Улсын Засгийн газар, Бельгийн Вант Улсын Засгийн газрын хооронд 2014 оны 06 дугаар сарын 12-ны өдөр байгуулсан “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлах тухай хуулийн төсөл /соёрхон батлах/

Монгол Улсын Засгийн газар, Бельгийн Вант Улсын Засгийн газрын хооронд “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлах тухай хуулийн төслийг хэлэлцэнэ. Уг хэлэлцээрийн төслийг Аюулгүй байдал, гадаад бодлогын байнгын хороо  2014 оны 06 дугаар сарын 04-ний өдрийн хуралдаанаар урьдчилсан зөвшилцсөн. Ажлын хэсгийг танилцуулъя.

 Эдийн засгийн хөгжлийн сайд Н.Батбаяр, Эдийн засгийн хөгжлийн яамны Эдийн засгийн хамтын ажиллагаа, зээл, тусламжийн бодлогын газрын дарга А.Ариунаа, Эдийн засгийн хөгжлийн яамны Эдийн засгийн хамтын ажиллагаа, зээл, тусламжийн бодлогын газрын мэргэжилтэн Д.Өлзийсайхан, Ц.Цолмонгэрэл Эрүүл мэндийн яамны Бодлого төлөвлөлтийн газрын дарга, Н.Гэрэлт-Од Эрүүл мэндийн яамны Бодлогын хэрэгжилтийг зохицуулах газрын Оношилгоо, эмчилгээний технологийн хэлтсийн дарга, Ч.Амаржаргал Эрүүл мэндийн яамны  Бодлого төлөвлөлтийн газрын мэргэжилтэн. 

Соёрхон батлах тухай хуулийн төслийн танилцуулгыг Эдийн засгийн хөгжлийн сайд Батбаяр хийнэ. 

Н.Батбаяр: -Байнгын хороон дарга, эрхэм гишүүд ээ, 

Монгол Улсын бүсчилсэн хөгжлийн үзэл баримтлал баруун бүсийн оношилгоо, эмчилгээний төвийг бэхжүүлэх зорилтыг тусгасан  байдаг. Энэ зорилтыг хэрэгжүүлэх зорилгын үүднээс баруун бүсийн төв Ховд аймагт бүсийн оношилгоо, эмчилгээний төвийг шаардлагатай эмнэлгийн тоног төхөөрөмжөөр хангах, эмч мэргэжилтнийг сургах замаар баруун бүсийн хүн амын эрүүл мэндийн тусламж үйлчилгээний чанарыг сайжруулах зорилгоор Засгийн газраас асуудлыг оруулж ирж Их Хурал дэмжсэнээр энэ гэрээ байгуулагдсан. Санхүүжилтийн нийт дүн нь 6.4 сая евро, үүнээс 3.8 сая еврог Бельгийн Вант Улсаас 0 хувийн хүүтэй, 30 жилийн хугацаатай нэн хөнгөлөлттэй зээлээр санхүүжүүлэхээр тохирсон болно. Энэ хэлэлцээрийг Засгийн газар Их Хурлын зөвшөөрснөөр гарын үсэг зурж байгуулсан бөгөөд та бүхэн энэ хэлэлцээрийг соёрхон баталж өгөхийг хүсье. Анхаарал тавьсанд баярлалаа.

Ц.Оюунбаатар: -Хэлэлцэж байгаа асуудалтай холбогдуулан асуулт асуух гишүүд нэрээ өгнө үү? Дэгийн дагуу Энхболд гишүүн, Цог гишүүн. 

З.Энхболд: -Байнгын хорооны дарга удирдаж болно, эсвэл хоолойгоороо удирдлагын төв рүү хэлээд удирдаж болно, ийм хоёр сонголт байгаа. Лимит юу болж байна Батбаяр сайдаа? Ялангуяа лимит ярьдаг Ардын намынхан үүн дээр үгээ хэлэх хэрэгтэй, болж байна, болохгүй байна гэдэг. 

Н.Батбаяр: -Энэ асуудлыг Засгийн газраас өргөн 6 сард оруулж ирж Их Хурлаар хэлэлцүүлж батлуулсан байгаа. Тэр үед энэ асуудал гарч ирж байсан. Болж байна гэж үзээд Их Хурал дахь бүлгүүд дэмжээд зөвшөөрөл өгсний дагуу гэрээ байгуулсан байгаа. Сангийн яамнаас тэгж үзээд бид нарт өргөн барих, гэрээ байгуулах зөвшөөрөл олгосон. 

Ц.Оюунбаатар: -Болсон уу Энхболд гишүүн? Цог гишүүн асуултаа асууя.

Л.Цог: -Би хоёр юм асуух гэсэн юм. Эхний асуулт нь саяын лимитийн асуудал л даа, бид зөвшөөрсөн нь үнэн. Гэхдээ яг хэд болж байна вэ? Хоёрдугаарт, энд ирсэн хойноо, баруун бүсийн гээд байх юм. Тэгэхээр Ховд аймагт байх уу, өөр газар байх уу гэдэг талаар мэдээлэл маягтай хэлбэл сайн байна. Ийм хоёр асуулт байна. 

Н.Батбаяр: -Засгийн газраас уг асуудлыг анх оруулахдаа хариуцдаг Сангийн яам  зээлийн лимитэд багтаж байна гэж үзэж зөвшөөрөл олгосон байгаа. Түүний дагуу Засгийн газар Их Хуралд өргөн барьсан. Их Хурал үүнийг хуулийн хүрээнд боломжтой гэж үзээд бид нарт гэрээ байгуулах зөвшөөрөл олгосон байгаа. Хоёрдугаарт, баруун бүс гэж хэлж байгаа баруун бүсийн төв Ховд аймагт босох юм. Баярлалаа.

Ц.Оюунбаатар: -40-өөс давсан гэдэг нь  нэгэнт ойлгомжтой. Азийн хөгжлийн банк 63 хувь гээд тодорхойлсон байна лээ шүү дээ. Асуулт хариултаа тасалъя. Үг хэлэх гишүүн байвал нэрээ өгье. Цолмон гишүүн өөр хүн байхгүй юу? Үг хэлэх гишүүдийг тасаллаа. Нэгэнт гишүүн үг байхгүй гэж байгаа бол асуудал байхгүй. Протоколд орох уу, Дэмбэрэл гишүүнд үг өглөө.

Д.Дэмбэрэл: -Бас хуульд өөрчлөлт оруулж байна даа. Дахин төлөгдөх Засгийн газар төлөх бололцоотой нөхцөлийн зээлийг бид нар одоо эсэргүүцэх юм байхгүй. Дэмжлээ. 

Ц.Оюунбаатар: -Баярлалаа. Цолмон гишүүнд микрофон өгөөрэй.

Ц.Цолмон: -Би энэ зээлийн лимиттэй холбогдуулж хэлье гэж бодож байгаа юм. Хэрвээ бид нар Байнгын хороогоор дэмжээд гаргаж байгаа юм чинь зээлийн лимит нь бага хувь байна л даа, хэтэрч болно, хэтэрснийг нь баталгаажуулаад явбал яасан юм бэ гэсэн саналтай байгаа юм. Жишээ нь, баруун бүсийн эмнэлэг, оношилгоо, үүнийгээ батлахдаа хуулиа өөрчлөөд явъя гэж байгаа юм. Манайх хувиар хязгаарласан байгаа шүү дээ. 0.5-аар нэмэгдэж байгаа бол 40.5 болгоод явах ёстой юм. Тэгвэл хуулиа зөрчихгүй явна шүү дээ. Тэр зөв механизм шүү дээ. Орж ирэхдээ 40-өөс шууд 70 болгоё гэхээр юу авах гэж байгаа юм бэ гээд эргэлзээд, шүүмжлээд байгаа шүү дээ. Миний санал бол тухайн асуудал орж ирэх болгонд нь лимитийг сунгаад явъя гэсэн саналтай байгаа юм. 40-ийг 0.5 нэмээд 40.5 болгоод дараа нь зээлжих 5 хувиар  нэмэгдэж байгаа бол 45.5 болгож болно гэж хуулиа өөрчлөөд нөгөө зээлийг баталж өгөөд ингээд явах ёстой юм. Тэгвэл зориулалт нь тодорхойгүй зээл авч байна гэдэг шүүмжлэл багасах юм. Үүнийг цаашдаа чуулганд тавьж, Байнгын хороо бэлдэж байгаад Сангийн яамтайгаа хамтарч байгаад хэдэн хувиар нэмэгдэж байгаа юм бэ тэр хувиар нь 40 дээр нэмье гэсэн санал оруулж байгаа юм. 

Ц.Оюунбаатар: -Үг  хэлж дууслаа. Дүрмээрээ тасалчихсан л даа. Түрүүн үг аваач гэж хүсэлт тавиад байсан гишүүд өөрсдөө, дэгийн дагуу Монгол Улсын Засгийн газар, Бельгийн Вант Улсын Засгийн газрын хооронд байгуулсан “Баруун бүсийн оношилгоо, эмчилгээний төвийг бэхжүүлэх төсөл”-ийн зээлийн хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх, соёрхон батлах нь зүйтэй гэсэн томьёоллоор санал хураалт явуулъя. Гишүүд саналаа өгнө үү? 9 гишүүн дэмжиж, 75.0 хувиар дэмжлээ. Танилцуулгад дурдана уу гэхээс эндээс шууд санал хураахгүй байх. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх гишүүнийг томилъё. Үүн дээр таны саналыг тусгая. Хэн танилцуулах вэ? Бас сонирхлын зөрчилтэй болж магадгүй байх. Номтойбаяр гишүүн танилцуулчих уу? Цолмон гишүүнийг томилж байна. Ажлын хэсэгт баярлалаа.

Дөрөв. “Хүчээр алга болгохоос бүх хүнийг хамгаалах тухай олон улсын конвенц”-ыг соёрхон батлах тухай хуулийн төсөл /соёрхон батлах/

Уг хэлэлцээрийн төслийг Аюулгүй байдал, гадаад бодлогын байнгын хороо 2007 оны 01 дүгээр сарын 31-ний өдрийн хуралдаанаар зөвшилцсөн байна. Ажлын хэсгийг танилцуулъя. Х.Тэмүүжин Хууль зүйн сайд, Хууль зүйн яамны Төрийн нарийн бичгийн дарга Ж.Баярцэцэг,  Т.Ганбаатар Хууль зүйн яамны Дотоод хэргийн бодлогын хэрэгжилтийг зохицуулах хэлтсийн дарга, мөн яамны Эрх зүйн шинэчлэлийн бодлогын газрын ахлах мэргэжилтэн Г.Оюунболд, мөн яамны Гадаад хамтын ажиллагааны газрын мэргэжилтэн Б.Гантуяа, Хүний эрхийн Үндэсний Комиссын гишүүн Н.Ганбаяр ийм ажлын хэсэг байна. Соёрхон батлах тухай хуулийн төслийн танилцуулгыг Хууль зүйн сайд Тэмүүжин хийнэ. 

Х.Тэмүүжин: -Улсын Их Хурлын Аюулгүй байдал, гадаад бодлогын байнгын хорооны дарга, эрхэм гишүүд ээ,

“Хүчээр алга болгохоос бүх хүнийг хамгаалах тухай олон улсын конвенц”-ийг Нэгдсэн Үндэстний Байгууллагын Хүний эрхийн зөвлөл 2006 оны 12 дугаар сарын 20-ны өдрийн хуралдаанаар баталсан. Монгол Улс конвенцод 2007 оны 02 дугаар сарын 06-ны өдөр гарын үсэг зурсан. Конвенцын гол зорилго нь хүнийг хүчээр алга болгохоос хамгаалах, ийм төрлийн үйлдлийг таслан зогсоох, гишүүн улс бүр уг үйлдлийг гэмт хэрэг гэж үзэн эрүүгийн хууль тогтоомждоо тусгах, хохирсон этгээдийн эрх ашгийг хамгаалах талаар тодорхой арга хэмжээ авахад оршино. Конвенц нь 3 хэсэг 45 зүйлтэй, конвенцын 2 дугаар зүйлд зааснаар хүчээр алга болгох гэдэг нь алга болсон аливаа этгээдийн эрх чөлөөг хассан явдлыг хүлээн зөвшөөрөхөөс татгалзсан буюу түүний хувь заяаны талаарх мэдээлэл, эсвэл оршин байгаа газрыг нь нуусны улмаас тухайн этгээдийг хуулийн хамгаалалт эдэлж чадахаар байдалд хүрэхүйцээр төрийн төлөөлөгчид буюу этгээдүүд эсвэл төрөөс эрх олгогдсон дэмжлэг буюу зөвшөөрөл авсан бүлэг этгээд тухайн этгээдийн баривчлах, саатуулах, хулгайлах эсвэл бусад хэлбэрээр эрх чөлөөг нь хасахыг хэлнэ гэж тодорхойлсон. Тус конвенцыг соёрхон батлуулах асуудлыг шийдвэрлүүлэхэд Байнгын хорооны хуралдаанаар хэлэлцүүлэхээр танилцуулж байна. Хэлэлцэж, холбогдох шийдвэр гаргаж өгөхийг хүсье. Анхаарал тавьсанд баярлалаа. 

Ц.Оюунбаатар: -Тэмүүжин сайдад баярлалаа. Хэлэлцэж байгаа асуудалтай холбогдуулан асуулт асуух гишүүд байвал  нэрээ өгье. Батчимэг, Дэмбэрэл.

М.Батчимэг: -Сайдын танилцуулж байгааг сонсоход ерөнхий танилцуулгыг нь харахад дэмжихээр зүйл харагдаж байх шиг байна. Гэхдээ үнэхээр юу ярьж байгаа тухай ерөөсөө ойлгох арга алга. Монгол хэл юм уу, хаана хэн орчуулдаг юм бол Гадаад харилцааны яам хийдэг юм уу, Хууль зүйн яам хийдэг юм уу, үүнийг хянадаг хүмүүс гэж байна уу? Сая ил тод байдлын хэлэлцээр чинь сүүлдээ ойлгохгүй учраас маш их маргаан дагуулсан шүү дээ. Хүчээр алга болгохоос бүх хүнийг хамгаалах тухай конвенц гэх юм. Сая уншсан хүчээр алга болгох тодорхойлолтыг хэд  уншиж байж ойлгох юм бэ? Монгол хэлээр бичсэн юм уу гэхээр юм харагдаад байх юм. Орчуулгыг хаана хийдэг юм бэ? 

Х.Тэмүүжин: -Олон улсын конвенцод орчуулгыг Гадаад харилцааны яам дээр хийдэг. Энэ конвенцод 2007 оны 02 дугаар сарын 06-ны өдөр гарын үсэг зурсан гэхээр 2007 оны эхээр юм уу, 2006 оны сүүлээр тэр үед орчуулагдсан байна.

М.Батчимэг: -Сайд ийм хариуцлагагүй юм  хэлж болохгүй шүү дээ. Өнөөдөр соёрхон батлуулахаар ажлын хэсэг ороод ирсэн, үүн дээр тодорхой хэмжээний дүгнэлт хийгээд яриад сууж байх ёстой шүү дээ. Тэр үед орж ирсэн юм, үүгээрээ ингээд явж байна гэж яриад сууж байж болохгүй байх л даа.  

Х.Тэмүүжин: -Орчуулгатай холбоотой Баярцэцэг хариулах уу?

Ц.Оюунбаатар: -Төрийн нарийн бичгийн дарга Баярцэцэгт ажлын хэсгийн микрофон өгье. 

Ж.Баярцэцэг: -Батчимэг гишүүний асуултад хариулъя. Ер нь Монгол Улсын нэгдсэн орох конвенц, мөн нэгдэн орсон конвенцын монгол хэлний орчуулгыг Гадаад харилцааны яам хариуцдаг. Энэ хүрээнд энэ конвенцод нэгдэн орохтой холбоотой асуудлыг хэдийгээр чиг үүргийн хувьд манай яам хариуцаж байгаа боловч Гадаад харилцааны яамнаас орчуулгыг хянан баталгаажуулах хүсэлтийг энэ онд манай яамнаас явуулсан. 2014 оны 07 дугаар сарын 01-нд дэд сайд Ганхуягаас энэ конвенцын орчуулгыг хянан баталгаажуулсныг үүгээр мэдэгдэж байна гэсэн албан ёсны орчуулгатай хянасан энэ төслийг манайд ирүүлсэн юм. Ийм учраас албан ёсны орчуулга гэсэн тамгатай орчуулга ирүүлсэн учраас манай яам соёрхон батлахаар Улсын Их Хуралд өргөн мэдүүлсэн. 

Ц.Оюунбаатар: -Батчимэг гишүүн нэмэлт асуулт асууя.

М.Батчимэг: -Гадаад харилцааны яамны Гэрээ, эрх зүйн газар орчуулгын чадавх муу байна гэдэг нь харагдаж байгаа юм. Гэхдээ танай яам ч гэсэн үүн дээр ямар нэг оролцоо, хяналт байдаггүй юм уу? Тэс хөндлөн юм дээр тамга дараад ирвэл Хууль зүйн яам зөвшөөрөөд явуулах уу? Үүний гарчиг арай дэндүү байна шүү дээ. Англиар юу гэсэн үг байдаг юм бэ? 


Ц.Оюунбаатар: -Ажлын хэсэг хариулъя. Ажлын хэсгийн микрофон өгье. 

Ж.Баярцэцэг: -Англиараа бол enforced disappearances гэж байгаа юм. Гадаад харилцааны яамнаас үүнийг хүчээр алга болгох гэж албан ёсоор орчуулсан ийм тамгатай бичиг тамгаа дараад ирсэн учраас чиг үүргийн хувьд хариуцсан, эрхэлсэн яамнаас нь ирүүлсэн гэдэг утгаар нь манай яам хүлээж авсан юм. 

Ц.Оюунбаатар: -Батчимэг гишүүн ямар ч байсан хариултаа авчихсан уу? Гишүүдэд Болд сайд тайлбар өгөх гэж байна уу? Болд сайдад микрофон өгөөрэй.

Л.Болд: -Ер нь орчуулга өнөөдөр бий болсон асуудал биш л дээ. Ерөөсөө сүүлийн 20 гаруй жил манай олон улсын орчуулгын байдал ийм байгаа. Бид байнга л асуудал тавьж байгаа. Яг үүн дээр манай яаманд тусгай энэ олон чиглэлээр мэргэшсэн орчуулагч, үүгээр эксперт авдаг зардал бүх юм байхгүй шүү дээ. Айлчлал гээд маш олон ажлаар дарагдсан тэр хүмүүс чинь байгаа ажлынхаа хажуугаар толь бичиг хараад толь бичиг тулгаад, зарим хүнээс асуувал асуугаад, сайн дурын маягтай явж байна шүү дээ. Тийм учраас өнөөдөр манай Байнгын хороо бол түрүүн тогтоол гаргаад Засгийн газарт үүрэг өгсөн байгаа. Гадаад харилцааны яамыг бэхжүүлье, энэ бол Монгол Улсын цаашдын бүхий л хөгжлийн асуудалд маш чухал үүрэгтэй гээд чиглэл өгсөн. Тэр дотор бид нар юу ойлгож байгаа вэ гэхээр нэгдсэн зохицуулалт, дипломат академи, дээр нь энэ орчуулгын алба. Гэхдээ ганц англи хэл ч биш, ерөөсөө НҮБ-ын хэлээр орчуулгын албатай болох шаардлагатай. Энэ бол Монгол Улсын алба, ямар ч байгууллага олон нийт бусад чиглэлээр гадаадын орчуулгын орчуулагчдыг ашиглаж байдаг. Тэд нар нь ажиллаж байдаг ийм юм руу очих ёстой юм. Өнөөдрийн байдал ийм байгаа энэ орчуулга 2000 хэдэн онд хийгдсэн орчуулга. Тэр үед тэгээд хийж байсан, сая ил тод байдал дээр үнэхээр тодорхой орчуулга байна гэж байгаа юм. Асуугаад, лавлаад баталгаажуулаад явчихсан. Цаашдаа Байнгын хорооноос чиглэл өгөөд орчуулгын асуудлыг бүгдээрээ нэг мөр шийдэх хэрэгтэй. Үүнийг дараа дараагийн сайд нар маш сайн анхаарах хэрэгтэй. 

Ц.Оюунбаатар: -Болд сайдаа, дахиад олон үүрэг нэмэгдэж шилжиж очиж байгаа, улам хүндэрнэ шүү дээ. Тэмүүжин сайд.

Х.Тэмүүжин: -Үнэхээр хууль тогтоомж бичиж байгаа техник хэллэг болон олон улсын гэрээ конвенцтой холбоотой орчуулгын хэллэгүүдийг нэгдсэн бодлого руу оруулж ирэхгүй бол манайд олон улсын гэрээ, хэлцэл дотоодын хууль тогтоомжоос давуу эрхтэйгээ үйлчилнэ гэдэг зохицуулалтууд бүх хуульд бичигдээд эхэлчихсэн. Тийм учраас үүнийг практик дээр байгаа хуульчид ойлгож хэрэгжүүлэх хүндрэл гарч эхэлж байгаа юм. Тийм учраас энэ асуудлыг хэрхэн яаж шийдэх вэ гэдэг дээр хуулийн тухай хууль боловсруулах үйл явц дээр бид нар хэд хэдэн судалгаа хийж үзсэн. Бусад орнуудын туршлагаар хоёр загвар маягийн туршлага байгаа юм байна лээ. 

Нэгдүгээрт, энэ гадаад гэрээ хэлцэлтэй холбоотой бүх орчуулга Гадаад харилцааны яам дээр байдаг боловч Хууль зүйн яам, Гадаад харилцааны яам хоёр мэргэжилтнээ харилцан солилцох байдлаар хамтын үйл ажиллагаагаараа хууль зүйн хэл, техникээ нэг болгодог практик байдаг юм байна лээ. Хоёрдугаарт, бас үүнтэй адилхан Хууль зүйн яам, шүүх, прокурорын байгууллага прокурор, шүүгч нарыг сэлгэж ажиллах байдлаар практик дээр байгаа бэрхшээлүүдийг хууль тогтоомжоор оруулж ирэх зорилготой хамтын үйл ажиллагаа байдаг юм байна лээ. Энэ хоёр одоохондоо ямар хууль тогтоомжоор шийдэгдэх вэ гэдгийг бид нар харж байгаа. Хуулийн тухай хуулиар хийх гэхээр болохгүй байгаа. Тэгэхээр Засгийн газар байна уу, өөр хуулиар хийж, нөгөө хүмүүсийнхээ нийгмийн баталгаа, цалин хангамжийн асуудлыг жигд шийдэж байж уялдаатай ажиллах, энэ нь өөрөө нэгдсэн хууль зүйн хэл, техник, хуулийн хэрэглээтэй холбоотой практик тогтолцоо, ашигтай механизм гэж харагдаж байгаа юм. Үүнийг бид нар Хуулийн тухай хуулийг боловсруулах явцдаа давхар оруулж ирье гэсэн бодолтой байгаа юм. 

Ц.Оюунбаатар: -Дэмбэрэл гишүүн, Нямдорж гишүүн асуулт асуух гэж байгаа юм уу, үг  хэлэх гэж байгаа юм уу? Үг үүний дараа авна. Асуулт болно, үг үүний дараа өгнө.

Д.Дэмбэрэл: -Сонин ойлгогдохгүй байгаа юм л даа. Толгойд юу бууж ирээд байна вэ гэхээр илбийн аргаар нэг нөхөр хүчээр алга хийж байгаа тийм тохиолдол дэлхий дахинд бий болоод байгаа, түүнийг тасалъя гэж байгаа юм шиг, эсвэл гэнэтийн аянга, цахилгаан элдэв юмаар ниргүүлсэн юм шиг алга болчих тийм тохиолдлууд дэлхийд үүсээд байгаа юм уу? Аль эсвэл эмэгтэйчүүдийн аборт гэж хүчээр аваад байна шүү дээ, ийм тохиолдлуудтай хүчээр тэмцээд байгаа юм уу, ер нь хүний амь байж байх ёстой, түүнийг таслахгүйн үүднээс хүний амийг хамгаалахтай холбогдсон асуудал яваад байгаа юм уу гэдэг маань орчуулгаас болоод тэгээд байгаа юм уу огт ойлгогдохгүй байна. Хүчээр алга болгох гэхээр бид нар ийм хууль батлахаар орчуулга нь ингэж явагдаж болно л доо. Гэхдээ Монгол хүн өөрөө ойлгохдоо биднийг Улсын Их Хурал ер нь ямар юм батлав, хүчээр алга болно гэдэг чинь юу вэ? гэвэл бид нар өөрсдөө ч хариулж чадахгүй шахуу байдалтай явж байна л даа. Үүнийг батлахад өөрсдөө ойлгоогүй байгаагаа анхаарвал яасан юм бэ? Үүнийг тайлбарлаж өгмөөр байна. Тодорхой болгож хэлмээр байна. Бид нар нэг ойлголттой болоод хүчээр алга болгоно гэдэг бол ийм юм, ингээд “нет” болгохыг хүчээр алга болгоно гэж хэлдэг юм гэж тэгэхгүй бол энэ ойлгомжгүй байгаа юм. Ерөөсөө ойлгогдохгүй байгаа юм. Монгол хүн үүнийг тусгахдаа маш өөрөөр төсөөлөгдөөд байгаа шүү дээ. Үүнийг хариулмаар байна. Юу хэлээд байна вэ?

Ц.Оюунбаатар: -Тэмүүжин сайд.

Х.Тэмүүжин: -Орчуулга дээр байгаа өгүүлбэрүүдийг ойлгоход жаахан зовлонтой байгаа юм. Бид нар энэ конвенцтой холбогдуулаад нэгдэн орох боломжийг нь хараад бусад улс орнуудын Эрүүгийн хууль тогтоомжид байгаа энэ төрлийн гэмт хэргүүдийг хараад манайх Гэмт хэргийн тухай хуульдаа тодорхой зүйлүүдийг нь бичээд байгаа юм. Хүн худалдаалахтай холбоотой заалтууд байгаа, хүн хулгайлах байгаа, хүн барьцаалах байгаа, хүнийг хууль бусаар хорих байгаа юм. Ийм төрлийн 4 үзэгдлийг л энэ конвенц өөрөө багтааж байгаа. Тэгээд үүнийгээ төрийн албан хаагч юм уу, хууль сахиулагч юм уу, эсвэл төрөөс эрх олгосон хэсэг бүлэг этгээдүүд хийх юм бол шийтгэдэг болгоно шүү гэж яриад байгаа юм. Үүнийг бусад зохион байгуулалттай бүлэг гэдэг юм уу, бусад иргэн хийхэд аль ч улс оронд бол гэмт хэрэг гээд зүйлчилдэг боловч төр өөрөө үүнийгээ хийх юм бол хариуцлага хүлээх үү гэдэг асуудлаа тодорхой нарийвчилж өгөөгүй байдаг юм. Тийм учраас үүнийгээ та нар үүрэг болгож ав гэдэг утга агуулгатай конвенц. 

Ц.Оюунбаатар: -Нямдорж гишүүн асуулт асуух гэж байна уу? Үг  хэлэх дээр тэрийг ялгаж зааглахгүй бол болохгүй шүү дээ. Тэгвэл асуултаа асуу. Нямдорж хүний нэр дээр үг хэлэх юм даа. 

Ц.Нямдорж: -Байнгын хороогоор орсон юм байна л даа. Бид нар зөвшилцсөн юм батлах гээд чадахгүй Америкийн  ил тод байдлын гээд юм дээр явж байна л даа. Орчуулга чинь ерөөсөө болохгүй байгаа юм Тэмүүжин сайдаа. Хэн гарын үсэг зурсан, хэн орчуулсан нь жич асуудал. Үүнийг дотор нь гарын үсэг зурсан юмыг үзэхээр жишээ нь латин дугаар монгол дээр явж байгаа юм наад захын юм. Ялтан шилжүүлэх гэрээ гэж хачин юм оруулж ирээд би ноцолдож байгаад арай гэж монгол болгоод Гадаад яамныханд өгч латин орчуулга хийлгэж байгаад сая Тэмүүжин Хятадын дарга ирэх үеэр нот бичих солилцов доо. Би юу хэлэх гээд байна вэ гэхээр Байнгын хороо жижиг ажлын хэсэг гаргаад энэ юмандаа сайн орчуулга хийгээд монгол болгох арга, авах гэхээр дахиад гарын үсэг зурчихсан байх юм. Гадаад яам хуулийн орчуулга хэцүү байдаг юм. Та нар ийм юм оролдож байсан юм уу би мэдэхгүй. Лав л би Эрүүгийн байцаан шийтгэх хуулийг орос дээр орчуулах ажил зохион байгуулах гээд бид нар бүгд орос хэл мэддэг шүү дээ. Монголд монголоос орос руу орчуулдаг хүн олддоггүй юм. Хуулийн хэллэг өөрөө тийм хүнд юм. Акей гуай Хүн амины гэмт хэрэг гэдэг цагаан номоор докторын зэрэг хамгаалахдаа Чимидийн Энхбаатараар орчуулуулсан байх шүү. Тархаашаар орчуулуулах гэсэн нөгөөдөх нь арынх нь өрөөнд нь ороод архийг нь уучихсан юм. Тэгээд сүүлд нь Энхбаатараар орчуулуулах болоод тэгж байж наадах чинь явдаг. Монголд яг нарийндаа бол англиас монгол хэл рүү, монголоос англи хэл рүү ювилерный орчуулга хийдэг хуульч байдаггүй юм. Зовлон энд байгаа. Тэгээд муу дээл улцан гэгчээр хууль зүйн талаас нь хэлж байна шүү английг ч мэддэггүй, монгол хэлээ бүр мэддэггүй бичгийн хүмүүстэй болоод наад орчуулгууд чинь явахгүй байгаа юм.


Болдын зүтгүүлээд байгаа гэрээн дээр зөвлөлдөөний нэр гэдэг үг хүртэл явж байгаа юм. Урд талд нь зөвлөлдөх гэдэг үг хийгээд ар талд нь зөвлөлдөөн гэдэг үг явж байгаа юм. Тэгээд дугаар нь дахиад монгол бичиг, кирилл дээр явж байгаа мөртлөө дугаарыг нь латинаар хийчихсэн байгаа юм. Ийм юмнууд яваад байгаа учраас би Хууль зүйн яам энд оролцохгүйгээр явахгүй Тэмүүжин сайдаа. Тэгээд та нар хоёр талаасаа хүн гаргаад цаашдаа монгол хэлээр орчуулдаг, монгол болгодог арга барил олохгүй бол энэ цаашаа явахгүй. Тэр ялтан шилжүүлэх хятадын гэрээ чинь надад дээр хачин юм орж ирсэн шүү дээ. Засвар нь ч надад байгаа монгол болгосон. Ийм ийм юмнууд байгаа учраас үүн дээр ажлын хэсэг гаргаад, жишээ нь конвенцийн үгийн орчуулга болохгүй байна шүү дээ, хүчээр алга болгохоос сэргийлэх гэдэг чинь юу гэсэн үг юм бэ? Украинд баахан хүн алаад булаад байна даа, үүнд орох уу? 


Ц.Оюунбаатар: -Орчуулгын асуудлаар олон хүн шүүмжлэл ярьж байгаа. Би асууя, надад асуулт байгаа юм. Олон улсын хэлэлцээр Монгол Улс соёрхон батлах зайлшгүй шаардлагатай. Монголын нөхцөл байдал маань ямар байгаа юм бэ? Хүний эрхийн Үндэсний Комисс сууж байна, Монголд ер нь хэчнээн хүн алга болоод байгаа юм бэ? Огт олдохгүй байгаа, энэ тоо баримтууд та нарт байна уу? Саяхан нэг хурандаа 25 хүүхэд алга болсон гэж бичсэн, ярилцлага өгсөн байна лээ. Тэр бол онц ноцтой асуудал шүү дээ. Хүний эрхийн байгууллага, төрийн бус байгууллага, иргэний нийгмийн байгууллага ер нь цочирдмоор ярилцлага хэвлэлд өгсөн байна лээ. Огт алга болоод олдохгүй байгаа тийм хүмүүс бий, амь насаа алдсан байх 2002, 2003 оны үед Өмнөговь аймаг руу явсан ноолуурын ченж 3 хүн оргүй алга болчихсон, машин нь олдсон гэх мэтээр оргүй алга болсон ийм хүмүүсийн тоо хэд байна вэ? Үүн дээр Хууль зүйн яам, Хүний эрхийн Үндэсний Комисс ямар үнэлгээ дүгнэлт хийж байгаа юм бэ? 

Мексикт 40, 50 оюутан багш нарыг хулгайлаад дараа нь алаад нууранд хийчихсэн байсан гэдэг юм уу, Украины асуудал бол дэлхий нийтийн том ноцтой асуудал байна. Манайд ч гэсэн ийм асуудал байгаа юм байна гэдэг ойлголтыг нийгэмд төрүүлж байгаа. Энэ тал дээр ямар байдалтай байгаа вэ, энэ конвенцод нэгдэхийн ач холбогдол талаас нь юу гэж харж байгаа юм бэ, үүн дээр ямар арга хэмжээ, ажил зохион байгуулах чиглэлээр конвенцод нэгдэн орвол ажиллах юм бэ? Сайд, дараа нь Ганбаяр.


Х.Тэмүүжин: -Манай цагдаагийнхнаас мэдээлсэн 25 хүнтэй холбоотой асуудал 1988 оноос 2014 он гээд сүүлийн хорин хэдэн жилтэй холбоотой тоо байсан. Нийтдээ хорин хэдэн жилийн хугацаанд 25 хүүхэд сураггүй алга болсон, эрж хайх үйл явц явагдаж байгаа, сүүлийн статистикаар харахаар 10 жилийн дотор алга болсон хүүхэд, хүмүүс дээр эрж хайх ажиллагаа идэвхтэй явсан мөртлөө өмнөх үеийг нь орхичихсон юм байна лээ. Данс тоо бүртгэл нь юу болсон нь мэдэгдэхгүй. Зарим зүйлийг нь тодруулсан, зарим хүмүүс нь олдсон боловч тэр нь саяын алга болсон бүртгэлд ороогүй юмнууд байгаа. Нарийвчилсан мэдээллийг шаардлагатай гэвэл би дахиад цагдаагийн байгууллагаас татаад гаргаад Байнгын хороонд танилцуулъя. 


Энэ конвенцын хамгийн гол зорилго бол хүн амины  хэрэг гэдэг юм уу, иргэдтэй холбоотой иргэд хоорондын асуудлаас илүүтэйгээр төр иргэнээ хулгайлах, хууль бусаар хорих, барьцаалах, эрхийг нь хангах бололцоогүй болгоод нуугдмал, хаалттай байдлаар мэдээлэл өгөхгүй байдлаар иргэнээ алга болгохоос хамгаалсан конвенц юм. Монгол Улсын хувьд төр иргэнээ алга болгосон тохиолдолд сүүлийн 24 жилд байхгүй. Ийм тохиолдол хэзээ байсан байж болох вэ гэхээр их хэлмэгдүүлэлтийн үеэр ийм тохиолдол гарсан байхыг үгүйсгэхгүй. Хэлмэгдүүлэлттэй холбоотой ажлын хэсэг дээр олон тохиолдлууд байгаа байх. Гарсан байх магадлалтай гэдэг ганц тохиолдол бол Францаас Энхбат гэдэг хүнийг хулгайлж авчрахтай холбоотой тэр тохиолдол байгаа. Гэхдээ бид нар тэрийг алга болгосон гэж үзэхгүй. Яагаад гэхээр олж ирсэн, мэдээлэл нь ил байсан учраас яг энэ конвенцод дурдагдсан үйл ажиллагаагаар хараахан орох үгүй нь эргэлзээтэй. Одоогоор Монгол Улсын төр ямар нэгэн байдлаар иргэнээ алга болгосон тохиолдол бүртгэгдээгүй байхгүй. 


Ц.Оюунбаатар: -Иргэнээ олж ирсэн тохиолдол байна. Ганбаяр.


Н.Ганбаяр: -Хүний эрхийн Үндэсний Комисс бол ингэж бодож байгаа юм. Энэ конвенц бол үндсэндээ төрийн байгууллагаас эрх олгогдсон хүмүүсийн үйл ажиллагааны улмаас хууль бусаар баривчлагдсан, саатуулагдсан, хулгайлагдсан хүмүүс үүний улмаас эдгээр хүмүүс хуулийн хамгаалалт авч чадахгүй байгаа тухай асуудал юм байна гэж ойлгосон. Тийм учраас Хүний эрхийн Үндэсний Комисс энэ конвенцод нэгдэх асуудлыг анхнаасаа дэмжиж ирсэн. Манай комисст хууль бусаар хоригдсон, баривчлагдсан, саатуулагдсан талаар олон тооны гомдол мэдээлэл ирдэг. Тийм учраас энэ конвенц хүний салшгүй эрхийг хангахтай холбогдсон чухал  конвенц юм байна гэж үзэж нэгдэх, соёрхон батлах асуудлыг дэмжиж байгаа юм.


Ц.Оюунбаатар: -Үг хэлэх  гишүүд байвал нэрээ өгье. Хэлэлцэж байгаа асуудалтай холбогдон нэрээ өгөөрэй. Кнопоо дарах ёстой шүү. Цог, Болд, Цолмон, Тэмүүжин, Н.Энхболд гишүүн. Үг тасаллаа. Цог гишүүн.

Л.Цог: -7 жилийн өмнө нэгдэн орсон байдаг. Хууль зүйн утгаараа задлах юм бол ойлгогдож байна л даа. Ялангуяа манай шинээр хийх гэж байгаа Эрүүгийн хуульд агуулга нь ороод явж байгаа, хуульч хүн ойлгож болж байна. Конвенцын утгаараа бодохоор үнэхээр гайхалтай юм болж байна л даа. Ялангуяа хүчээр алга болгохоос урьдчилсан сэргийлнэ гэж юу ярьж байгаа юм бэ? Алга л болно шүү дээ. Шалгахаар төр нь авна уу, хүн нь авна уу, бүлэглэл нь авна уу, дээрэмчид  нь авна уу алга болсон санаатай алсан гэдэг юм уу, барьцаалсан гэдэг юм уу, хулгайлсан гэдэг юм уу тийм л юм тогтоно шүү дээ. Ийм марзан юм байна даа. Өөр хэлэх зүйл алга байна. Энэ бол Тэмүүжин сайд хэллээ, одоогийн хийж байгаа хуульд оруулахад нэмэр болох байх, төр өөрөө хариуцлага хүлээх гэдгийг тусгайлан заах ийм юм хэрэгтэй гэж ойлгоод байна. Үүнтэй холбогдуулж нэгдэн орчихсон мөртлөө батлахгүй байна гэлтэй биш, үүнийхээ үг үсэг, учрыг нь олж байгаад монгол дүйцүүлсэн юм болох байлгүй дээ. Ганцхан Хууль зүйн яам, Гадаад харилцааны яам хийдэг зүйл ерөөсөө биш. Энэ удаа хүний эрхтэй холбогдолтой юм таарлаа. Эрүүл мэндийн чиглэлийн том юм байвал яах вэ, уул уурхайн юм байвал яах вэ гэж бодохоор мэргэжлийн хэл шиг төвөгтэй юм үнэхээр байхгүй. Нямдоржийн хэлсэнтэй би санал нийлэхгүй байна болохгүй дээ биш, чадахгүй байгаа даа юм. Бид нар өөрсдөө мэдэхгүй байгаа юм. Чаддаг болгоё л доо, үүний цаана том бодлого байх ёстой нарийн чимхлүүр ажил. Энэ чиглэлээр Хууль зүйн яам өөрөө төсөв хөрөнгө сайн нэхэх ёстой юм байна, бидэнд тавьж өгөх ёстой юм байна. Ингэж болохгүй шүү дээ. Гэрээ болгон дээр ингээд толгойг нь илээд явуулдаг, сүүлдээ учраа олохоо байгаад гарын үсэг зурж явуулсан хойноо эвгүй батлахгүй байдалд орж байна шүү дээ аягүй бол ийм баймаар байна. Сургамж аваад Байнгын хороо өөрөө анхаарах ёстой болов уу гэж бодож байна. Үүнийхээ учрыг олоод баталъя. Хөдөө очоод ийм юм яривал хүмүүс гайхна шүү дээ. Би мэдэж байна, Цагаатгалын комиссын хувьд түүх мэдэж байна, олон арван хүн алга болсон байдаг. Одоо бол тэрийг юу гэж ойлгох юм бэ, Монголд ямар дайн болж байгаа биш энэ чинь утга авцалдаатай бууж өгөхгүй байна л даа. Миний горимын санал бол бүр буцаагаад комиссоор үгийн учрыг нь олбол яадаг юм бэ дээ. Цаашдаа бид нарт сургамжтай байх ёстой юм биш үү? Жишиг зөв тогтог, одоо биш юмаа гэхэд энэ бол горимын санал өөр юм байхгүй, батлах шиг амархан юм байхгүй шүү дээ. Үүн дээр бодох юм, сургамж авах юм их байна шүү дээ. Утгаар нь тусгаж аваасай гэж бодож байна Байнгын хороог. 


Ц.Оюунбаатар: -Болд сайд.


Л.Болд: -Хэд хэдэн асуудал анхаарах хэрэгтэй болоод байна. Энэ манай Байнгын хороотой шууд холбоотой. Өмнөх Их Хурал ч, одоогийн Их Хурал ч Байнгын хороон дээр эцсийн шийд өгч байгаа шүү дээ. Тэр үед нь ярьдаггүй, тэгээд гарын үсэг зуруулаад ирэхээр нь баталдаггүй. Ингэхээр Монгол Улс олон  улсын хэмжээнд маш эвгүй субъект болж хувирч байгаа юм. Төр нь дотроо зөрчил явж, Байнгын хороо өөр бодолтой, дараа нь дахиад ирэхээр Байнгын хороогоор ороод Их Хурал дээр очихоор бас буцаагаад бариад байдаг. Энэ бол бид нарт үнэхээр хэрэггүй. Цаашдаа бүгдээрээ Байнгын хороон дээр хариуцлагатай, Байнгын хорооны хэлэлцэх түвшин дээрээ буцаадаг байх хэрэгтэй. Эцсийн шатанд аваачаад тэгээд гацаахаар чинь Монгол Улс гадаадад юу гэж ойлгогдож байна вэ гэхээр яг эд нар жүжиглэж байгаа юм байна. Энэ конвенцод нэгдэх Монгол Улсын үзүүлэлт, хүний эрхийг хамгаалдаг уу гэхээр нь бид нар тийм гээд үзүүлэлтэд орох гээд конвенцод нэгддэг, 7 жилийн өмнө орчихсон. Конвенц бол монгол хэлээр биш, олон улсын конвенц англи хэл дээр явж байгаа. Түүнд нь бид нар өөрсдөө орох бололцоо байхгүй, түүнд бид нар нэгдэх л бололцоотой Цог гишүүнээ. Тийм учраас бид англи хэл дээр байгаа конвенцод нэгдэх хэрэгтэй. Харин үүн дээр нэгдсэнээ баталгаажуулах хэрэгтэй. Одоо бүх конвенцыг бид цэгцэлж байгаа. Сая хятадаар айлчлалаар өмнөх 100 хэдэн гэрээгээ бүгдийг нь цэгцлээд, жигдлээд нэг болгон янзлаад авсан. Үүнтэй адилхан бүх гэрээ конвенцыг жигдлээд, нэгтгээд томьёонуудыг нь янзлаад монгол хэл дээрээ буулгаад олон улсын байгууллагад бүртгүүлэх юмаа бүртгүүлээд ингээд ажлаар том ажлын хэсэг гаргаад ганц Хууль зүйн яам ч биш, бүгдээрээ оролцоод хийчих. Тэгэхийн тулд яах ёстой вэ гэхээр Байнгын хорооноос олон улсын гэрээ конвенцуудын үгийн жагсаалт гаргаад google translate шиг монгол хэлний орчуулгыг нь гаргаад олон улсын нэр томьёоны тайлбар толийг хийлгэх хэрэгтэй. Ингэхийн бол конвенц орчуулга чинь хамгийн амарсан юм болно. Байгаа нэр томьёог нь аваад бусад нь хэл зүйн асуудал, өгүүлбэр зүйн асуудал. Тэгэхээр ийм асуудал дээр чиглэл өгөөд, мөнгө хэрэгтэй, нэлээд чадвартай хүмүүсийг авах хэрэгтэй. Нямдорж гишүүний хэлж байгаа монгол хэлээ сайн мэддэг хүмүүс хэрэгтэй. Герман-Монгол толийг Дамдинсүрэн гуай Герман хэлэх мэдэхгүй мөртлөө хийсэн шүү дээ. Германд намайг оюутан байхад хийж байсан юм. Монгол хэлээ мэддэг учраас тэр хамгийн сайн толь болсон байдаг юм. Үүн дээр бид нар анхаарах хэрэгтэй. Нэр томьёог нэг шийдсэн бол дуусаа. Та нар сонсоод тал талаас нь ямар хачин юм бэ гээд байна. Нэгэнт ингээд орчуулаад шийдсэн бол дуусаа. Нэг хэсэг бид нар тахир дутуу гэдэг байсан шүү дээ, ямар хачин үг вэ гээд манай бүх хууль, тогтоомж тахир дутуу гээд явдаг байсан. Сүүлдээ арай дэндүү муухайгаар хэлж байна гээд хөгжлийн бэрхшээлтэй гэж өөрчилсөн. Нэр томьёо нэг хийсэн бол мөнхийн учраас үүнийгээ сайн хийе. Үүний дараа иймэрхүү асуудал Их Хурал дээр гарахаа болино гэж бодож байна. Баярлалаа.


Ц.Оюунбаатар: -Дэс дараагаараа Тэмүүжин сайд. Тэгвэл Тэмүүжин сайд сүүлд нь хэлье, Цолмон гишүүн.


Ц.Цолмон: -
Хүчээр алга болгох гэхээр монгол хэлэнд шууд хэлэх цээртэй үгнүүдээ хувиргаж хэлдэг л дээ. Алга болгох гэдэг бол үндсэндээ алах л гэсэн үг. Алах үгийг монголчууд шууд хэлэхээсээ цээрлээд алга болгох гэж ярьдаг. Зүгээр үүн дээр байгаа баривчлах, саатуулах, хулгайлах болон бусад хэлбэрээр эрхийг нь хасна гэж байна шүү дээ. Тэр бол монгол хэлээрээ надад ойлгогдохдоо хүчээр далд хийх гэсэн илүү монголжуу ойлгогдож байна. Энэ мэтчилэнгээр орчуулгыг нь сайжруулах юмнууд байх шиг байна. Гэхдээ соёрхон батлах, орчуулга сайжруулах хоёр бол өөр өөр явц юм. Тийм учраас өнөөдөр соёрхон баталъя гэдгээр баталъя. Бид нар англи томьёолол нь дээр өөрчлөлт оруулахгүй байгаа шүү дээ. Тэр бол олон улсын тохиролцсон асуудал. Тийм учраас соёрхон батлаад аль болохоор богино хугацаанд орчуулгаа сайжруулъя. Орчуулгаа сайжруулах бол Монголын дотоодын асуудал. Манайх орчуулгаа сайжрууллаа, нөгөө олон улсын гэрээний монгол орчуулгыг сайжруулсан шүү гээд шинэ хувилбараа явуулахад үгүй та нар 7 жилийн өмнө ийм л үгтэй байсан, бид нар заавал үүнийг чинь авна гээд байхгүй шүү дээ. Тийм учраас орчуулга сайжруулах ажлаа аль болох богино хугацаанд хий. Өнөөдөр соёрхон батлах ажлаа англи текстээр нь гэдэг юм уу, орчуулгаа сайжруулна гэсэн томьёололтойгоор хийе гэж бодож байна. 


Ц.Оюунбаатар: -Энхболд гишүүн үгээ хэлье. Төгсгөлд нь Тэмүүжин сайд.


Н.Энхболд: -Би нэгэнт энэ шатанд хүрчихсэн юм чинь асуудлаа шийдэх нь зүйтэй байх гэж бодож байна. Орчуулгатай холбоотой асуудал бол бид нар энд ирээд гэрээ ирэх болгонд шүүмжлээд болохгүй байна гээд байгаа. Яг хэрэг дээрээ нарийн яривал Улсын Их Хурлаас болж байгаа шүү дээ. Мөнгийг нь гаргаж өгөхгүй байна. Хэрвээ үүнийг бид нар үнэхээр чухал гэж үзээд ичиж байгаа бол хууль зүйн орчуулга хийдэг групп гаргаад байнга ажиллуулсан ч болно шүү дээ. Хэн нэгэн, яамд руу юм уу, сайд бусад хүн рүү чихээд байх асуудал биш. Манай Байнгын хороо тэгж бодож байгаа бол хойтонгоос эхлээд төсөвт олон улсын гэрээ, хэлэлцээрүүдийг орчуулдаг групп бий болгох хөрөнгө мөнгийг тусгаж өгөх хэрэгтэй. Энэ олон улсын төв байгууллагууд чинь хамгийн том зардал гаргадаг хэсэг нь орчуулгын хэсгүүд байдаг шүү дээ. Түүнээсээ болж ажил уялддаг. Орчуулагч нар нь 6 цаг болчихлоо ажлын цаг дууслаа гэхэд ямар ч том хурал болж байсан нөгөө мөнгө, тохирсон гэрээгээ бодоод тэгвэл өнөөдөр дуусгахаас даа гээд ажлын цаг дууслаа гээд тардаг. Үүнийг дахиж ярихаа болиод Байнгын хорооноос санаачлаад юм хийе л дээ. Төсөвт тусгаж өгье, байнгын групп бий болгоё, сайн хүмүүс өөр газар цалин хэлэхээр яваад өгдөггүй энэ бол төрийн чухал ажил хийж байгаа гэдэг нэр хүндтэй ажил болгохыг бодъё, санаачилъя бэлэн байна. 

Хоёрдугаарт, энэ хуулийн нэр томьёоны хувьд бол мэргэжлийн хүн үг олж болохгүй байх л даа, яаж ч бодсон богинохон үгээр орчуулахад хэцүү байна. Бид нар өмнө нь урт нэртэй хууль гаргаж байсан. Ингэж хүчээр алга болгох гэж үг хэрэглэж байсны оронд хүнийг баривчлах, саатуулах, хулгайлах, түүнийгээ нуух, түүнтэй холбогдсон мэдээ мэдээллийг нуух гэсэн ийм болж өгвөл цөөхөн үгээр гэхдээ утгыг нь гаргасан монгол үгээр орчуулбал илүү дээр байх. Enforced disappearances үг юм байна, олон улсад хэрэглээд сурчихсан үг л дээ. Гэхдээ бид нарт тогтсон үг байхгүй бол би ийм л санал хэлж байна. Яг үүгээр нь бичээд л явъя. Баривчлах, саатуулах, хулгайлах, түүнийгээ нуух, түүнтэй холбогдсон мэдээ мэдээллийг нуух, түүнтэй холбогдсон мэдээ мэдээллийг нуух замаар хүнийг эрх чөлөөг нь хасах, энэ үйлдлээс сэргийлэх гэдэг юм уу ийм байдлаар. Цолмон гишүүний хэлснээр дараа нь цэгцлээд өгвөл. Би бол баталъя, дараа нь хариуцсан яам, Тэмүүжин сайд нэр усаа янзална биз. Хөдөөний хүнд очоод бид нар нэг хүнийг хүчээр алга болгох гээд яривал тэр болгон ойлгохгүй л дээ. 

Ц.Оюунбаатар: -Тэмүүжин сайд.

Х.Тэмүүжин: -Түрүүн миний хэлэх гэж байсан эхний санааг Цолмон гишүүн хэлчихлээ л дээ, соёрхон батлах болон орчуулга сайжруулах нь тусдаа учраас асуудлаа соёрхон батлаад дараа нь орчуулгаа сайжруулаад явах ажлаа араас хийж болох байх гэж хараад байгаа юм. Монгол Улсын хувьд 2007 онд үзэглэсэн, нэгдэн орсон гэдэг ойлголтыг НҮБ-д бий болгосон, гэхдээ түүнийхээ дотоод дахь шийдвэр гаргах процессоо удаасан байгаа юм. Хоёрдугаарт, түрүүн Нямдорж гишүүн хэлэх шиг боллоо, дугаарлалт, техник гэхээр олон талт гэрээ учраас тэнд байгаа дугаарлалт, техникээр явахаас биш, бид нар монголчилж байна гээд эндээ өөрчилж болохгүй л дээ. Тэндээ латин үсгээр бичигдсэн байгаа бол ромбо тоогоор бичигдсэн байгаа бол дугаарлалт, техникийг нь бичээд дотор байгаа текстээ монголчилж байгаа юм. Гэрээ бол англи болон НҮБ-ийн албан ёсны таван хэлээрээ байгаа шүү дээ. Тийм учраас юуг нь монголчилж, юуг нь монголчилж болохгүй вэ гэдгээ заагтай хараад хийх ёстой байх. 

Ц.Оюунбаатар: -Би хоёр санаа хэлье. Ер нь чухал конвенцод нэгдэн орох ёстой. Соёрхон батлах шаардлагатай байгаа. Тэгэхээр Монголд энэ асуудал байгаа гэдгийг бид  манай өнөөгийн нөхцөл байдал харуулаад байна шүү дээ. Манай хуулийн байгууллагууд хэн нь төрийн буруу, буруу биш вэ гэдгийг шалгаж байж тогтооно уу гэхээс биш, алга болсон байна төрийн буруу гэж мэдэх юм алга энэ конвенцод хамаарахгүй гэж хэлж болохгүй байх. 25 хүүхэд алга болсон бол түүний араас ажиллаж байгаа гэдэг нь зөвхөн гүйцэтгэх ажил, цагдаагийн шугамаар хийж байгаа ажлыг хэлж байх шиг байна. Олон нийт, нийгэмд үүнийгээ дэлгээд, танилцуулаад хэвлэл мэдээлэлд мөнгөө төлөөд зураг хөрөгтэй нь тавиад үүний талаар мэдээлэл авна гээд явуулах ёстой шүү дээ. 25 хүүхэд алга болсон байхад Монгол Улс үүнд санаа зовохгүй шуурганд төөрсөн хүний араас ярьж байгаа юм шиг юм уу, малын араас ярьж байгаа юм шиг ерөнхий юм байж болохгүй. Хүний эрхийн Үндэсний Комисс ч гэсэн энэ чиглэлд нэр устай нь аваад улсын хэмжээнд зарлагдаад энэ асуудлуудыг хөндөж ярих ёстой гэж үзэж байгаа.

Өөрөөр хэлбэл, хүнийг хүчээр саатуулах, хорих үйл ажиллагааг төрийн байгууллага хуулийн нэрээр хийж байгаа шүү дээ. Үнэн хэрэгтэй зохистой юм уу, зохисгүй юм уу? Хуучин прокурор хүнийг хорих зөвшөөрлийг өгдөг байхдаа маш нямбай өгдөг байсан. Би дээр үеийн прокуроруудыг хэлж байгаа шүү. Одоо бол шүүгч нар хэнийг л аваад ирнэ тэр хүнийг хорьдог гэж Их Хурлын чуулган, Хууль зүйн байнгын хороон дээр хүмүүс яриад байгаа юм. Хууль сахиулах, чанд мөрдөх, хуулийг зөв хэрэглэх гэдэг бол өөрөө маш том бөгөөд хариуцлагатай шинжлэх ухаан, практик үйл ажиллагаа байдаг учраас энэ асуудалтай холбогдоно гэж бодож байгаа юм. Хэл, орчуулгын асуудал дээр бол бид нар нэгдмэл ойлголттой байгаа. Манайх энэ орчуулгыг Монгол Улсад дагаж мөрдөх байгаа. Тийм учраас орчуулгаа сайжруулах ёстой. Энэ бол Байнгын хороо үүрэг хүлээх биш, харин Засгийн газарт үүрэг даалгавар өгөх ёстой. Засгийн газар, Гадаад харилцааны яам, Хууль зүйн яаманд тодорхой төсөвт тавьж энэ Монгол Улсынхаа гадаадын олон улсын гэрээ, конвенцуудыг орчуулж байгаа орчуулга дээр цэгцтэй бөгөөд оновчтой ийм зөв орчуулгуудыг хийх үүрэгтэй. Энэ асуудлаар тусгаж өгье. Цаашдаа энэ чиглэлээр бид Засгийн газарт асуудал тавья гэж бодож байна. Үүнийг протоколд тусгая. 

Үг хэлэх гишүүд дууслаа. 


“Хүчээр алга болгохоос бүх хүнийг хамгаалах тухай олон улсын конвенц”-ыг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томьёоллоор санал хураалт явуулъя. Гишүүд саналаа өгнө үү?


14 гишүүнээс 11 хүн буюу 78.6 хувь дэмжсэн байна. Байнгын хороо дэмжлээ. Байнгын хорооны санал, дүгнэлтийг Улсын Их Хурлын чуулганы хуралдаанд Батчимэг гишүүн танилцуулах уу? Олон улсын гадаад харилцааны чиглэлд ажилладгаараа Батчимэг гишүүн танилцуулъя. Баярлалаа хуралдаан хаасныг мэдэгдье. 


Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ                                                   М.НОМИНДУЛАМ

